
 上合意的一首歌－黃昏的故鄉　　洪耀書

『唱歌』有娛樂、陶冶性情、抒發情緒、鼓勵人心的作用；有的歌意境寫到真嫷、節奏真優美，每一句復攏有押韻，偌親像一首詩。

我真合意唱歌，毋知是遺傳的因素，抑是後天環境所造成。因為爸爸真愛唱歌，歌聲嘛未醜，丹田復真有力，膽頭嘛真在，伊所崇拜的歌星是〝葉啟田〞，上愛唱的歌，量卜攏是伊的歌，親像「故鄉、龍捲風、碼頭惜別、為你拍拼、天星伴天涯」等等，爸爸唱歌有當時道規晡規日，毋知啊通晝合暗，迭迭予媽媽罵講：『唱歌道會飽呢，敢攏免食飯喲』！

佇咱一生中的過程，親像海湧仝款，起起落落，有酸有甜，有苦有澀，有悲傷有快樂，難免攏會拄著一寡挫折。「人生不如意，十之八九」，但是卜安怎去面對種種的不如意，是一項真重要的工課。譬如講：生離、死別、面對咸某子分離、親人的過往，攏會予咱感覺真悲傷，真艱苦；離鄉背井，拄著不如意的事誌，會予我想起故鄉合親人，所以每當我無順是的時陣，攏會想起〝黃昏的故鄉〞這首歌，故鄉的形影親像走馬燈仝款一直浮現腦海中……

這首歌是安呢寫的：「叫著我，叫著我，黃昏的故鄉不時的叫我，懷念彼時故鄉的形影，月光不時照落的山河，彼邊山，彼條溪水永遠包著咱的夢，今夜又是來夢著伊，喂！親像咧叫我的。叫著我，叫著我，黃昏的故鄉不時的叫我，含著悲哀，也有帶目屎盼我返去的聲叫無停，白雲啊！你若欲去，請你帶著阮心情送去予伊我的阿母，喂親像咧等我的」，這首歌的意境描寫著一個遊子，孤單佇異鄉拍拼，迭迭攏會想起故鄉的影跡，若拄著挫折的時，思念故鄉的情境更加深，故鄉的形影，故鄉的親人，一直在腦海中合夢中出現，予人感覺鼻頭酸。
有一句話講：「在家日日好，出外朝朝難」，佇厝裏父母疼子，逐項物件攏替子兒詮便便，真濟事誌攏替子兒做好好，所以佇厝裏會使講是上幸福的時陣，人講「家有一老如有一寶」父母辛苦晟養咱大漢，無計較任何代價，因嘛有真濟經驗值得咱學習，咱做人的子兒序細更加愛認真拍拼，毋通辜負父母辛苦加咱晟養。若有時間應該迭迭返去故鄉看因，時常關心因，一方面會當友孝父母，一方面會當一解思鄉之若，這應該是〝黃昏的故鄉〞這首歌，給我一舉兩得的啟示啦！ 
